
LIMIAR

O Seminario que sobre “Economía Ambiental e Sociedade” acolleu no
mes de maio de 2000 o Consello da Cultura Galega pareceunos unha moi
oportuna ocasión para deixar constancia da sintonía desta iniciativa cunhas
das mais lúcidas –ó noso xuízo– tomas de posturas culturais dos homes da
Xeración Nós e, xa que logo, da nosa máis valiosa herdanza intelectual.

Nos cinco relatorios que se reúnen neste libro (e que foron debatidos
daquela) pensamos que vai quedar claro o camiño que estamos a facer os
economistas para dar conta de valores que non se reflicten nun prezo, de
impactos que non se viñan valorando, e do balance entre o patrimonio natu-
ral que nos legaron os devanceiros e o que nós deixaremos ás xeracións futu-
ras. Camiño que, na medida en que imos tendo resultados discutidos e
compartidos en moi distantes latitudes do mundo, permítenos ir deixando
atrás análises nas que só contaba o curto prazo, só aquilo que tiña prezo e
moi pouco, ou nada, os danos ambientais que se xeraban. 

Camiño coincidente coa reflexión de fondo que xa fixera un Castelao ou
un Risco nos anos 30, cando se distanciaban dos que cualificaban de
“supersticiosos do progreso”, que:

Adouraban o misteiro da eleitricidade no miragre do arco voltaico,
creían que a cultura viña polos aramios, ollaban nas máquinas a sal-
vación do mundo, e para eles a letra de molde non podía mentir...

desprezan a cencia dos labregos e mariñeiros, pintan de alumínio os
balcóns da súa casa e síntense moi orgullosos de que nas alamedas da
súa cidade medren as palmeiras de Africa.

(Castelao, Sempre en Galiza, 1935: 18)

Porque seguir a reducir a análise económica á superstición de que só
importa o que ten reflexo no mercado pode levarnos, levounos xa durante
demasiado tempo, a decisións que poñen en perigo as condicións ambien-
tais das nosas vidas e poden negarlle o dereito das xeracións futuras a unha
adecuada calidade de vida. 

Mais, por fortuna, na mellor das tradicións científicas e humanistas euro-
peas, a Economía Ambiental introduce dúbidas, matiza rendibilidades sim-
plificadoras, cuantifica aspectos que estaban fóra da análise para
–introducindo o futuro e os beneficios e impactos ambientais no terreo dos
valores monetarios– tomar cada vez con menos frecuencia aquelas decisións
sesgadas. Neses matices, e lonxe, xa que logo, daquelas simplificacións, repa-
rara outro grande intelectual galego, Otero Pedrayo hai mais de trinta anos,
cando anotaba que

Nestora imponse un bosque sistemático, como son sistematizadas
as potentes i esquencidas enerxias fluviais da Galiza 

(Otero Pedrayo, Ensaios, 1965: 175)

Pretendemos neste seminario describir os métodos cos que traballamos,
que resultados empíricos imos tirando, e que uso institucional se está a facer
dos traballos de investigación en Economía Ambiental, tanto en España
como fóra dela, para que os axentes sociais galegos (os decisores e técnicos
das administracións públicas,  a comunidade científica allea á economía, as
empresas, etc.), que con certeza queren asumir aquela senlleira tradición cul-
tural da Xeración Nós, recoñezan neste campo da economía unha ferra-
menta coa que realizaren un aproveitamento sostible dos nosos recursos que
respecte o medio físico que recibimos só de prestado e que será o legado máis
valioso que lles deixemos ós nosos herdeiros. 

Estaremos así contribuíndo a preservar e actualizar aquela tradición cul-
tural coa que –moitas veces– abondará para mellorar a calidade ambiental,

dando bases lexitimadoras de regulacións institucionais cando sexa preciso
condicionar a conducta dos axentes sociais, e –nas menos– calibrando as
contías monetarias para penalizar os danos causados ou remunerar os bene-
ficios xerados sobre o Medio natural. Tarefas todas elas que, sendo esixibles
dos poderes (lexislativo, xudicial, executivo) que representan e concretan os
intereses colectivos, poden atopar no traballo dos economistas ambientais
argumentos decisivos como contrapunto ás simplificacións e supersticións (das
que falaran Otero, Castelao ou Risco) que adoitan dominar noutros enfo-
ques da economía e das ciencias sociais.

Abre o Seminario Manuel Varela (catedrático de Economía Aplicada na
Universidade de Vigo que ten publicado un manual sobre economía dos
recursos naturais e dirixe un recoñecido equipo de investigación sobre eco-
nomía dos recursos pesqueiros), que presentou un documento –do que é
coautor con Albino Prada e María Xosé Vázquez– que sitúa a Galicia no
escenario dos problemas ambientais cos que se enfrontan os países desen-
volvidos do mundo. Resalta a evidencia de que a pauta seguida para conse-
guir o crecemento na riqueza por habitante levou parella a aparición de
impactos ignorados pola economía convencional pero, finalmente, con efec-
tos nas actividades (agrarias, industriais, urbanas, de consumo, etc.) que sus-
tentaban esa mellora, limitando así as propias bases do crecemento e
impedindo que este poida manterse ou incrementarse no futuro. Queda así
fundamentado o crecente interese que para a sociedade galega poden ter as
diversas aplicacións da economía ambiental que se recollen neste libro.

Pere Riera, profesor de Economía Aplicada da Universidade Autónoma
de Barcelona –da que fora vicerrector de Calidade Ambiental– é un investi-
gador pioneiro en España na avaliación de impactos de infraestructuras de
comunicacións, dos beneficios derivados do patrimonio natural ou da xes-
tión dos RSU, e tamén colaborador frecuente con outros investigadores do
resto do Estado nestas cuestións. No seu relatorio recolle a orixe e centro
argumental dos métodos que utilizamos, a súa conexión –ás veces– coas
necesidades dos xestores públicos, a diversidade de impactos e sectores nos
que se teñen utilizado, e faino tanto cunha perspectiva española como con
outra mais foránea. Precisa tamén o lugar do traballo de investigación aca-
démico e o que poden cubrir as réplicas de consultoría ambiental.

Sobre esta dobre premisa (a situación ambiental de Galicia e a situación en
España e no mundo da economía ambiental) o libro presenta unha bifurcación

intencionada. Por unha banda a aplicación no mundo rural desta metodo-
loxía cando nos interesa medir os beneficios da natureza e da paisaxe rural
conservados, por outra, a aplicación no mundo urbano no caso de impactos
(sobre a auga, a saúde, a vida, etc.) cada vez máis frecuentes nos países de
alto nivel de riqueza.

José Manuel Santos (investigador e profesor no Instituto Superior de
Agronomía de Lisboa, autor dun recente e notable libro sobre avaliación da
paisaxe rural en Europa) reúne unha profunda formación agronómica mais
outra económica e, ambas as dúas, cun perfilado coñecemento da economía
ambiental que se fai na UE (singularmente no Reino Unido) no que se refire
ó mundo rural. Argumenta a importancia que na reforma da PAC van ter as
políticas ambientais e os estudios de avaliación económica dos seus efectos;
sitúa así o interese e potencialidade dos métodos da economía ambiental (co
recurso a unha das múltiples aplicacións empíricas que realizou en Portugal
e fóra daquel país) para definir e xerarquizar políticas de desenvolvemento
rural alternativas ás caducas de sostemento de prezos.

É ocioso reiterar a importancia que para Galicia ten a súa liña argumen-
tal, dado que xa contamos entre nós con aplicacións sobre espacios naturais
incluídos na Rede Natura 2000 (Aloia, As Cíes, O Courel) que cuantifica-
ron o valor recreativo e o valor de conservación en relación ós custos da súa
xestión pública. Así, Manuel González e outros investigadores da
Universidade de Vigo presentan os resultados obtidos neses casos e como as
ratios son semellantes –boa noticia esta– ás obtidas en países como o Reino
Unido ou os Estados Unidos. Tamén, un estudio realizado a instancia da
Dirección Xeral de Calidade e Avaliación Ambiental da Consellería de
Medio Ambiente proporciona unha estimación do valor económico total
dos recursos naturais da Serra do Courel e tamén realiza unha análise com-
plementaria de determinadas dimensións económicas, ambientais e sociais
das distintas opcións de aproveitamento e a súa contribución individual ó
desenvolvemento sostible da zona.

A outra póla da bifurcación tiña que ver, diciamos, coa cuantificación dos
impactos asociados ás actividades industriais e/ou ás áreas metropolitanas.
Vivien Foster (economista do Banco Mundial e con experiencia investiga-
dora nunha recoñecida consultoría ambiental no Reino Unido) sitúa o uso
institucional (xudicial e gobernamental) que explica a proliferación da aná-

lise custo-beneficio. Esta análise intenta fornecer información sobre o valor
dos impactos causados por actividades de producción e consumo e que non
son internalizados nos custos destas actividades, entre eles efectos sobre a
saúde e a vida. Explica o valor dos resultados obtidos para avaliar a eficien-
cia das políticas ou das distintas opcións técnicas en casos concretos.
Percorre o camiño inverso que leva dos Estados Unidos ó Continente
Europeo, especialmente ó Reino Unido e, xa que logo, a países como
Galicia, onde a demanda das institucións e a formación dos investigadores é
aínda incipiente mentres os impactos non son xa tan diferentes.

Por fin pareceunos axeitado pechar o libro cunha panorámica sobre a
emerxente fiscalidade ambiental na UE e en España. Se a economía ambien-
tal se ocupa da análise de bens (ou impactos) públicos a economía pública
na súa póla fiscal pode ser, ás veces, un instrumento imprescindible. Alberto
Gago e Xavier Labandeira achegan a suma, nada común, dunha sobresaínte
formación facendística cun traballo investigador sobre control de impactos
a nivel da UE. A súa síntese analítica do uso dos instrumentos fiscais na UE
para corrixir problemas ambientais vén precedida dunha precisa tipoloxía
tanto das figuras existentes como dos seus efectos, e circunscribe de maneira
rigorosa o que cabe esperar ou non desta ferramenta de intervención
segundo o deseño que delas se faga.

En definitiva, trátase de informar da posibilidade dun progreso autocen-
trado e sostible, que é factible conseguir sempre que exista apertura sufi-
ciente dende a sociedade e os seus órganos de decisión cara á información
que poden proporcionar novos enfoques da realidade como o que achega a
economía ambiental.

Albino Prada e María Xosé Vázquez

